Вячеслав Гайзер: «Коми Республика да Киров обласьт — бур мывкыда суседъяс» 

Талун Сыктывкарын   Коми Республикаса Юралысьлысь да Киров обласьтса Губернаторлысь могъяс недыр олӧмӧ пӧртысьяс Вячеслав Гайзер да Никита Белых кырымалісны дінмуяс костын ёртасьӧм йылысь артмӧдчӧм дорӧ сёрнигижӧд. 

«Киров обласьт – миян медматыс суседъяс да Коми Республикалы талунъя лоӧмторйыс зэв тӧдчана. Киров – вузасьӧмын миян медтӧдчана уджъёртъясысь ӧти, кодкӧд миянӧс йитӧ зэв важся нин да зумыд ёртасьӧм. Ми бы эськӧ кӧсйим, медым тайӧ ёртасьӧмыс водзӧ сӧвмис да вӧлі нӧшта на бурджыкӧн. И сійӧ, мый ми талун тайӧ ёртасьӧмас вӧчам нӧшта ӧти содтӧд, таысь миянлы зэв нимкодь. Кута лача, мый Киров обласьтса делегациялӧн  миянын лоан уджтасыс ваяс уна буртор», - кырымалӧм бӧрын шуис  Вячеслав Гайзер. 

Сійӧ пасйис, мый Сёрнигижӧд документыс лоӧ  «дінмуяс костын подув артмӧдчӧм збыльмӧдан водзӧ воськолӧн», кодӧс вӧлі кырымалӧма  2006 вося моз тӧлысь 22 лунӧ. 

«Миянлы тӧдчана, мый артмӧдчӧмыс шымыртӧ олӧмлысь уна бок,  экономикасянь культураӧдз, йӧзӧс велӧдӧмсянь мукӧд юкӧнӧдз, мыйясӧс ми лыддям зэв тӧдчанаӧн. Ме аттьӧала  Никита Юрьевичӧс да ставнысӧ, кодъяс пырӧны  Киров обласьтса делегацияӧ,  сыысь, мый ми зэв пыдісянь дасьтім документ, коді лоас матысса куим во вылӧ миян уджлы подулӧн», - тӧдчӧдіс  Коми Республикаса юрнуӧдысь. 

«Быд дінмулӧн эмӧсь ёртасьӧм, йитӧдъяс кутӧм йылысь уна сикас артмӧдчӧмъяс. Ас кадӧ вӧлі сэтшӧмтор, мый ставныс ӧта-мӧдкӧд кырымавлісны татшӧм артмӧдчӧмъяс.  Но, та дырйи, збыль вылӧ  уджалысь документыс абу сэтшӧм уна, найӧ оз вермыны лоны уна.  Ми зэв пыдісянь выльмӧдалам артмӧдчӧмъяссӧ, кодъяс уджалӧны збыльвылӧ.  Татшӧм ногӧн уджалӧмыс – кык, куим воӧн видзӧдлыны, мый лоис тӧдчанаыс, кутшӧм выльторъяс чужисны, - менам видзӧдлас серти, зэв лӧсялӧ олӧмлы», - висьталіс журналистъяслы Киров обласьтса губернатор  Никита Белых.

Дінмуяс костын медтӧдчана йитӧдъяс лыдын  шуӧма дінмуяс костын авиационнӧй йитӧд сӧвмӧдӧм, а сідзжӧ дінмуяслӧн инфраструктура позянлунъясӧн – Киров да Сыктывкар аэропорт комплексъясӧн да “Комиавиатранс” компаниялӧн сынӧд суднояслӧн паркӧн - ӧта-мӧдлӧн вӧдитчӧм. Таысь кындзи, верктуйясӧн индӧма кыкнан субъект мутасын вӧр овмӧсын да туризм сӧвмӧдӧмын балаяс. 

«Ӧні ми збыльмӧдам Приволжскӧй федеральнӧй кытшлысь уджтас да  Кировса олысьяс зэв кокниа ветлӧны   Нижньӧй Новгородӧ,  Казаньӧ,  Перымӧ. Но гӧгӧрвоана, мый сёрнитны кӧ  историческӧй йитӧдъяс йылысь, то найӧ миян Коми Республикакӧд ёна унджык. Киров обласьтын пӧртсьӧ олӧмӧ пытшкӧсса туризм сӧвмӧдӧм серти уджтас, мый серти индавсьӧ дінмуын волысьӧмъяслы кадпас.  И татшӧм уджсӧ ми вермам котыртны и Коми Республика серти. Тіян эмӧсь объектъяс, кодъясӧс колӧ аддзывны. Дерт, миянлы эськӧ вӧлі торйӧн нимкодь, кор татшӧм уджтасыс вӧлі эськӧ и республика мутасын, и водзӧ нюжаліс Киров обласьтӧ», - вӧзйис Никита Белых.

Вячеслав Гайзер уджъёртсӧ ошкис: «Ми кӧсъям сӧвмӧдны  туристическӧй инфраструктура, коді эськӧ сьӧлӧм вылас воис кыдзи республикаса олысьяслы, сідзи и сылӧн гӧсьтъяслы. Тайӧ тӧдчанатор кык дінму сӧвмӧдан ӧтувъя уджтаслӧн, мый вылын миянлы колӧ уджавны.  Подувсӧ ми пуктім, водзӧ вылӧ ӧта-мӧд костын йитӧдъяс кутасны артмыны сійӧ корӧмъяс серти, кутшӧмъяс лоасны миян гӧсьтъяслӧн».

Мероприятие бӧрын  Вячеслав Гайзер да Никита Белых  участвуйтісны Коми Республикаын Киров обласьтса лунъяс восьтӧмын, кодъяс  лоасны Сыктывкарын ода-кора тӧлысь 28 лунсянь 30 лунӧдз. 
